
Á MESA DO PARLAMENTO

O Grupo Parlamentar de En Marea, a iniciativa das súas deputadas Paula Vázquez Verao, Ánxeles Cuña Bóveda, Luca Chao Pérez e do seu deputado e voceiro Luís Villares Naveira, ao abeiro do disposto no artigo 160 do Regulamento da Cámara, presenta a seguinte Proposición non de lei para o seu debate en Pleno, relativa á solicitude de adopción de medidas de protección da Cova de Eirós.
EXPOSICIÓN DE MOTIVOS

1. Contexto

A cova Eirós é unha gruta natural sita en Cancelo, concello de Triacastela (Lugo), aos pés da serra do Oribio. A caverna resultado de fenómenos cársticos sobre rocha calcaria, é un sitio arqueolóxico que forneceu materiais líticos pertencentes ao Paleolítico Medio e Superior, xunto con restos de fauna e flora da época. O 20 de agosto de 2012 fíxose público o achado de pinturas e gravados rupestres que se poderían remontar a 30.000 anos de antigüidade, sendo a primeira mostra de arte rupestre atopada en Galicia.

A caverna de cova Eirós vense escavando por paleontólogos, desde os inicios da década do 1990 debido as evidencias da ocupación da mesma polo oso das cavernas (Ursus spelaeus); atopándose nas escavacións restos de mais de 40 individuos desa especie e doutros mamíferos como cervos e cabalos, presentándose os resultados dos estudos en 1993. Dos mesmos viña resultar que a caverna representaba o límite de expansión occidental do Ursus spelaeus.
Nese mesmo ano 1993, iniciouse unha segunda campaña, neste caso arqueolóxica, na que se escavou na entrada da cavidade, lugar que se adoitaba ocupar no paleolítico nas covas; descubríndose un total de cinco niveis, tres deles con gran potencia arqueolóxica[3]. Os dous primeiros revelaron industria lítica do Paleolítico Superior, principalmente realizada sobre cuarzo. Unha sondaxe no nivel inferior revelou que podía conter materiais máis antigos, do Paleolítico Medio.
Os arqueólogos vencellados ás universidades de Santiago de Compostela, de Cantabria e da Rovira i Virgili, confirmaron a fins do verán de 2008, o achado de materiais líticos que, sen dubidar, están adscritos ao Paleolítico Medio e, polo tanto, a humanos neandertalenses. Os útiles de pedra estaban traballados con técnica Levallois, e predomina como material base o cuarzo. Atopouse tamén instrumental óseo.

A comezos desta década, membros do Grupo de Estudos para a Prehistoria do Noroeste da USC atoparon o primeiro xacemento en cova, a de Eirós, no que se documenta de maneira sistemática a presenza de Neandertais en Galicia. Traballaron con investigadores do Institut Catalá de Paleocologia Humana i Evolució Social de Tarragona, onde descubriron restos de máis de 35.000 anos, adscritos polo tanto ao Paleolítico Medio.

A campaña proporcionou restos de artefactos que, segundo as súas características técnicas, se localizan no período no que viviron os Neandertais. Este achado converte á Cova Eirós nun dos principais xacementos do Paleolítico Medio do noroeste peninsular, xa que xunto coa utillaxe de pedra tallada se conservan numerosos restos de fauna prehistórica que proporcionarán información moi valiosa sobre o contorno ambiental e a vida destes humanos primitivos. Ademais, 
noutra zona da escavación descubriron outros restos líticos do Paleolítico Superior, relacionados cos Homo sapiens, humanos modernos.

A importancia a nivel cultural e histórico deste xacemento xustifica unha actitude activa por parte da Xunta de Galicia, tanto para protexer como para difundir e promocionar a Cova de Eirós e o seu entorno. 

2. Insuficiencia da situación actual de protección.

A Xunta de Galicia ten declarado que a lexislación vixente protexe de oficio o xacemento arqueolóxico sen necesidade de intervención administrativa, por indicalo así o art. 40 da Lei 16/1985, de Patrimonio Histórico Español, cuxo apartado segundo indica: 

2. Quedan declarados Bens de Interese Cultural por ministerio desta Lei as covas, abrigos e lugares que conteñan manifestacións de arte rupestre.
Non obstante, tal declaración xenérica non colma nin de lonxe as necesidades de protección que pode dispensar a lexislación galega ao respecto, porque nin ten tido ata agora consecuencias significativas na actividade mineira realizada na zona, nin n protección do contorno da propia Cova de Eirós, nin se ten posto en valor o seu contido.

3. Vantaxes da declaración explícita de BIC e determinacións adicionais.

A Lei 5/2016 do Patrimonio Cultural de Galicia, indica:
Artigo 10. Categorías de bens inmobles declarados de interese cultural ou catalogados

1. Os bens inmobles declarados de interese cultural ou catalogados integraranse nalgunha das seguintes categorías:

d) Xacemento ou zona arqueolóxica: o lugar no que existen evidencias de bens mobles ou inmobles susceptibles de seren estudados con metodoloxía arqueolóxica, de interese artístico, histórico, arquitectónico, arqueolóxico, paleontolóxico, sempre que estea relacionado coa historia humana, ou antropolóxico.

E engade que: 3. A declaración de ben de interese cultural dun inmoble ou a súa catalogación afectará tanto o solo coma o subsolo.
Nada consta ata o momento presente nin de cal é a consecuencia da declaración BIC por ministerio da Lei para os efectos prácticos, nin as consecuencias para o subsolo, o que sería importante coñecer dada a actividade mineira desenvolvida nas proximidades da Cova. 

Igualmente, a simple declaración por ministerio da lei á que se acolle nas súas declaracións o Conselleiro deixa fóra un contido para o que a lei prevé actividade administrativa previa: 

Artigo 12. Contorno de protección

1. Os monumentos, as zonas arqueolóxicas e as vías culturais declarados de interese cultural ou catalogados contarán cun contorno de protección. Así mesmo, cando sexa necesario segundo as súas características, poderá establecerse un contorno de protección para as demais categorías de bens.
2. O contorno de protección dos bens inmobles de interese cultural e catalogados poderá estar constituído polos espazos e construcións próximas cuxa alteración incida na percepción e comprensión dos valores culturais dos bens no seu contexto ou poida afectar a súa integridade, apreciación ou estudo. Na declaración de ben de interese cultural ou na catalogación do ben estableceranse as limitacións de uso e os condicionantes necesarios para a salvagarda do dito contorno de protección, sen que isto supoña a súa cualificación como ben declarado ou catalogado.

No mesmo sentido, deixa fóra unha institución adicional de protección anexa á declaración de BIC, indicando que: 

Artigo 13. Zona de amortecemento

1. Poderá delimitarse unha área ao redor dos bens inmobles declarados de interese cultural ou catalogados e, de ser o caso, dos seus correspondentes contornos de protección, denominada zona de amortecemento, co obxecto de reforzar a súa protección e as súas condicións de implantación no territorio. A declaración de interese cultural ou a catalogación do ben determinará o réxime de limitacións ou condicionantes na dita zona de amortecemento, sen que isto supoña a súa cualificación como ben declarado ou catalogado.

2. Para delimitar a zona de amortecemento teranse en conta as condicións de visibilidade e perspectiva do ben, así como outros aspectos ou atributos que sexan funcionalmente significativos para a protección dos valores culturais dos bens en relación co territorio.

3. No caso de que se delimite unha zona de amortecemento deberá determinarse de forma explícita para cada ben, concretando as actividades, dotacións, instalacións ou infraestruturas que, pola súa potencial afección aos seus valores culturais, requiran a autorización previa para a súa execución da consellaría competente en materia de patrimonio cultural.

En efecto, derivado dos efectos da declaración mediante actividade administrativa, estes contidos integrarían a actividade tuitiva da resolución: 
Artigo 22. Contido da declaración

2. A declaración de interese cultural de bens inmobles incluirá as seguintes especificacións:

c) A delimitación motivada do ben declarado e, para os casos en que resulte necesario, o contorno de protección e a zona de amortecemento, que non terán a consideración de ben de interese cultural.

d) Os inmobles comprendidos na delimitación do ben declarado que, de ser o caso, se declaren singularmente, así como o seu propio contorno de protección e zona de amortecemento, de considerarse necesarios, que serán obxecto de inscrición independente no Rexistro de Bens de Interese Cultural de Galicia.

Ante o rexeitamento na Comisión do Parlamento doutra iniciativa en xaneiro de 2017 con pretensión de actuacións máis globais, e na convicción de que os fitos anteriores, derivados directamente de previsións legais anexas á propia condición de BIC, mellorarían a protección da Cova de Eirós e o seu entorno, está xustificada unha actividade explícita da Xunta na que se realicen, como mínimo legal para asegurar a protección que dispensa a categoría de BIC, as seguintes actuacións, que se concretan nesta Proposición non de lei, para o seu debate en Pleno.
O Parlamento de Galicia insta ao Goberno galego a levar a cabo as seguintes actuacións:

1. Declaración expresa de BIC por parte da Consellería de Cultura, previa instrución de expediente, que permita delimitar as zonas de protección e amortecemento;

2. Declaración explícita dunha zona de protección da Cova de Eirós,  previa instrución de expediente, que garanta a indemnidade do xacemento, especialmente en relación á actividade mineira previa desenvolvida no contorno máis inmediato;

3. Declaración explícita dunha zona de amortecemento,  previa instrución de expediente, que permita o acomodamento paisaxístico, etnográfico e cultural do entorno da Cova.
Santiago de Compostela, 6 de febreiro de 2017.

Asdo.: Paula Vázquez Verao

Anxeles Cuña Bóveda

Luca Chao Pérez

Luís Villares Naveira

